
Aningaasartuutit suulluunniit Inatsisartunit taakkulu allattoqarfianit 

aningaasartuutigineqartut kikkunit tamanit takuneqarsinnaanngornissaat 

pillugu taamatullu kikkut tamarmik paasiniaasinnaanngornissaat pillugu 

Inatsisartut Suleriaasiata allanngortinnissaanut Inatsisartut 

Siulittaasoqarfiat siunnersuuteqaqqullugu peqquneqarnissaanik Inatsisartut 

aalajangiiffigisassaattut siunnersuut   

(Inatsisartunut ilaasortaq Niels Thomsen, Demokraatit) 

 

Akileraartartut aningaasaataanik atuinerup ammanerusumik ingerlanneqarnissaannik 

oqariartorneq Inuit Ataqatigiinniit iluarisimaarparput. 

Qinikkat ulluinnarni, innuttaasunik sullissinerminni aningaasartuutiminnik 

ammanerusumik tamanillu malinnaaffigineqarlutik pissuseqarnissaat 

kajungernartuuvoq. 

Qinikkat akornanni aningaasatigut ingerlatsineq ullumikkornit ammanerusoq 

siunissami angorusunnarpoq, tassami taamaaliorneq qinersisartut qinikkallu akornanni 

ullumikkornit akaareqatigiinnerunermut aqqutissatut ilaatigut isigisariaqarmat. 

Tamat oqartussaaqataanerata illersortuarneqarnissaa tamatta soqutigisaraarput 

eriagiuartariaqarlugulu. 

Ammanerusumimmi ingerlatsigutta ilaatigut tatigeqatigiinneq, qinikkat qinersisartullu 

akornanni annerusoq aamma pilersinneqarsinnaammat. 

Ullumikkut periarfissaareerpoq Siulittaasoqarfiup allagaatinik takunnissinnaanermut 

qinnuteqaatinik akuersisinnaanera, kisiannili tamanna pisumiit pisumut 

nalilersorneqartarpoq. Taamaalilluni tamakkiisuunersoq apeqquserneqarsinnaalluni. 

Inuit Ataqatigiinni isumaqarpugut aningaasanut tunngasut pineqartillugit tamanna 

apeqqusersorneqartariaqanngitsoq.  

Taamaammat siunnersuuteqartup siunnersuutaa taamaatillugu taperserparput, 

aappassaaneerneqannginneranili ataatimiititaliami susassaqartumi sukumiisumik 

nalilersorneqarnissaa innersuussutigalugu.  

Qujanaq. 


